
MINUTI

Il-Minuti ta’ Laqgħa Nru 54 li saret nhar l-Erbgħa, 30 ta’ Ġunju 2021 ġew ikkonfermati.  

KORRISPONDENZA

IĊ-CHAIRPERSON (Onor. Silvio Parnis): Nixtieq ninformakom li għandna din il-korrispondenza mingħand il-Ministru Julia Farrugia Portelli u s-Segretarju Parlamentari Clifton Grima, fejn qegħdin jitolbu lil dan il-Kumitat sabiex jiddiskuti u japprova l-ħatra tas-Sur Jesmond Saliba bħala Kummissarju għall-Organizzazzjonijiet Volontarji. Ma’ din l-ittra għandna wkoll nota bijografika tas-Sur Saliba. Għaldaqstant se npoġġi fuq il-Mejda tal-Kumitat kopja ta’ din l-ittra;

Ittra mingħand il-Ministru għall-Inklużjoni u l-Kwalità tal-Ħajja, l-Onor. Julia Farrugia Portelli, datata 2 ta’ Lulju 2021 kif ukoll nota bijografika relattiva għas-Sur Saliba. 

Nitlob li din il-laqgħa nagħmluha bħal-lum ġimgħa. 

ONOR. DAVID AGIUS: Sur President, x’inhi l-proċedura f’sitwazzjonijiet bħal dawn? Għandna xi proċedura partikolari jew le? Is-Sur Saliba jkun preżenti waqt il-laqgħa jew il-Ministru?  
IĊ-CHAIRPERSON: Le, imma l-Ministru nistgħu nistednuha. 

ONOR. DAVID AGIUS: Jien qiegħed nistaqsi biex jekk teżisti proċedura nimxu magħha ħalli d-deċiżjoni ssir kif għandha ssir.

IĊ-CHAIRPERSON: Il-Ministru għandha tiġi mistiedna u nistgħu nistiednu wkoll lis-Segretarju Parlamentari.

ONOR. DAVID AGIUS: Jekk hemm proċedura, m’għandix problema li nimxu magħha. 

ONOR. CLAUDETTE BUTTIGIEG: Din hija stipulata mil-liġi li trid issir diskussjoni mill-Kumitat Permanenti dwar l-Affarijiet Soċjali. 

ONOR. MARIA DEGUARA: U jinfurmawna wkoll għala ntagħżlet it-tali persuna u mhux l-oħra. Huma jridu jispjegaw jew le? Il-proċedura x’inhi? 

IĊ-CHAIRPERSON: Aħna se nressqu din it-talba nhar l-Erbgħa li ġejjin u nimxu mal-proċeduri normali.

ONOR. CLAUDETTE BUTTIGIEG: Nhar l-Erbgħa għandna Parlament? Safejn naf jien nhar it-Tlieta jieqaf. 

IĊ-CHAIRPERSON: Nistgħu nagħmluha nhar it-Tlieta?

ONOR. DAVID AGIUS: Ma nafx kemm se nispiċċaw it-Tlieta għaliex l-Erbgħa hemm il-voti. 

ONOR. CLAUDETTE BUTTIGIEG: Le, il-voti t-Tnejn u t-Tlieta se jkunu.  

ONOR. DAVID AGIUS: Mela ejjew naraw ftit nistgħux nagħmluha nhar it-Tlieta l-laqgħa u jekk iva, ninformaw lill-Ministru.

IĊ-CHAIRPERSON: Dan huwa x-xogħol tagħna u rridu nagħmluh. Anke biex ma nħallux affarijiet pendenti fis-sajf. 


DISKUSSJONI U APPROVAZZJONI TAR-RAPPORT “ABBUŻ FUQ L-ANZJANI”

IĊ-CHAIRPERSON: Kif tafu għaddejnielkom kopja tar-rapport “Abbuż fuq l-Anzjani”.  Hawn xi ħadd li jixtieq jagħmel xi rimarki fuq dan ir-rapport? L-Onor. David Agius.

ONOR. DAVID AGIUS: Sur President, min-naħa tal-Oppożizzjoni erġajna qrajna dan ir-rapport u tkellimna wkoll mal-Membri tal-Oppożizzjoni li kienu jagħmlu parti minn dan il-Kumitat f’Diċembru 2019 u m’għandna l-ebda diffikultà fuqu. Għaldaqstant nistgħu mmexxu fuq dan ir-rapport.

IĊ-CHAIRPERSON: Mela la hawn qbil dan ir-rapport qiegħed jiġi approvat. Nirringrazzjakom. 

ONOR. CLAUDETTE BUTTIGIEG: Sur President, dan ir-rapport se jiġi ppubblikat? Fil-fehma tiegħi għamilna żmien qisna nitkellmu daqsxejn fuq l-abbuż fuq l-anzjani, anke lill-Onor. Deguara niftakarha titkellem dwar dan is-suġġett fil-Parlament, u mbagħad qisna skittna daqsxejn fuqu. Imma ma jfissirx li l-abbuż waqaf. Naħseb li dan huwa suġġett sensittiv ħafna u ma nafx jekk l-Onor. Deguara tixtieqx tgħid xi ħaġa fuqu.  

ONOR. MARIA DEGUARA: Fil-fatt ġimagħtejn ilu kien hemm international webinar fuq l-abbużi fuq l-anzjani u jiena kont waħda mill-ispeakers li pparteċipajt fih. Naħseb li d-dinja kollha taqbel fuq kull aspett ta’ abbuż li tkellimna fuqu. Huwa importantissimu l-fatt li d-dinja qed iżżid b’persentaġġi kbar il-popolazzjoni anzjana u fil-fatt sal-2035 se jkun hemm aktar minn 60% tal-popolazzjoni li se jkunu nies anzjani. Għaldaqstant huwa importanti li nissalvagwardjaw dawn in-nies vulnerabbli mill-abbużi li jistgħu jsiru fuqhom.  

L-abbużi fuq l-anzjani qed jiżdiedu b’persentaġġ qawwi ħafna. Ir-raġunijiet li ngħataw huma differenti u fil-fatt wasalna fil-konklużjoni li mhux lakemm taqbad u timpjega nies biex jaħdmu mal-anzjani sempliċement as another job imma għandhom jiġu kollha intervistati biex tara humiex qegħdin jifhmu n-natura tax-xogħol li se jidħlu għalih. Jekk inti tmur tagħmel xogħol mal-anzjani u mingħalik li huwa l-istess tip ta’ kwalunkwe xogħol ieħor għandek żball għax jekk m’għandekx vokazzjoni għal dan it-tip ta’ xogħol se jispiċċaw vittmi l-anzjani. Internazzjonalment beda wkoll l-impatt biex nipprovaw nillegalizzaw kif nistgħu nevitaw dawn l-abbużi fuq l-anzjani. U naħseb li hemmhekk naqbel miegħek li wasal iż-żmien li rridu nibqgħu nsostnu fuqhom. 

Sfortunatament l-abbuż mhux qiegħed biss fil-komunità u fir-residenzi u mhux qiegħed isir mill-barranin biss imma anke mill-familjari stess. Ovvjament l-abbużi nqasmu bejn dawk li huma psikoloġiċi, dawk li huma fiżiċi u dawk li huma sesswali. Fil-fatt meta saret riċerka dan l-aħħar sabu li 60% mill-carers li jaħdmu mal-anzjani ammettew li għamlu xi abbuż fuq l-anzjani. U naħseb li it is about time li nqumu naqra mir-raqda li qegħdin fiha biex naraw eżattament kif nistgħu ngħinuhom, u kif dawn in-nies, sew jekk huma fil-komunità u sew jekk huma f’residenzi, iħossuhom safe u li qegħdin f’post sigur ħalli jkomplu jgħixu l-aħħar ftit żmien ta’ ħajjithom mingħajr ma jkunu threatened jew imbeżżgħin fuq x’għandhom jagħmlu u ma jagħmlux.

ONOR. DAVID AGIUS: Sur President, f’dan l-isfond, taħt il-preżenza tiegħek nissuġġerixxi li noħorġu stqarrija min-naħa ta’ dan il-Kumitat fejn nippubblikaw dan ir-rapport u ngħidu li ġie approvat. Imbagħad jiġi ppubblikat.  

IĊ-CHAIRPERSON: Ma nsib l-ebda oġġezzjoni. Ngħaddu għar-rapport li jmiss.



DISKUSSJONI U APPROVAZZJONI TAR-RAPPORT “ABBUŻ MINN MINURI FUQ ADULTI”

IĊ-CHAIRPERSON: Kif għedtilkom qabel il-President tal-Kumitat Permanenti dwar il-Familja, l-Onor. Anthony Agius Decelis, ma setax jattendi llum u għalhekk se nkun qiegħed immexxi jien fuq iż-żewġ rapporti u dan qed isir bi qbil mal-Membri preżenti. Għalhekk ngħaddu sabiex niddiskutu dan ir-rapport. Rimarki? L-Onor. Claudette Buttigieg.  

ONOR. CLAUDETTE BUTTIGIEG: Once again dan ir-rapport jorbot ħafna ma’ ta’ qablu għaliex forsi rari nitkellmu fuq dan l-aspett. Kienet saret attività f’dan il-Parlament, jidhirli ftit xhur qabel id-data ta’ meta sar dan ir-rapport, u l-istess waqafna nitkellmu fuq din is-sitwazzjoni. Nafu li l-vjolenza fuq it-tfal hija ħafna iktar imma xorta waħda dan huwa aspett li jistħoqqlu l-importanza tiegħu. U dan il-Parlament għandu l-obbligu li jagħmlu. Prosit ħafna tax-xogħol.

ONOR. DAVID AGIUS: Grazzi ħafna tax-xogħol u l-istess nissuġġerixxi li jiġi ppubblikat f’isem dan il-Kumitat. 

ONOR. MARIA DEGUARA: Dan huwa rapport tajjeb ħafna imma naħseb li ma kienx hemm stressing biżżejjed fuq kif ħafna mill-problemi ta’ abbużi minn minuri fuq adulti jew fuq familjari ikbar minnhom qiegħda żżid dan l-aħħar għax probabbli li qed nimmissjaw problemi fuq it-tfal, li jekk nindunaw bihom minn kmieni nistgħu nirranġawhom. Ikollok tfal li mhux biss għax kellhom trobbija ħażina, fis-sens li kellhom ġenituri li ma kenux kapaċi jikkontrollawhom meta kienu żgħar, però jkollok oħrajn li ġenetikament jew biex ngħid hekk il-karattru tagħhom, għandu bżonn li jiġi kkontrollat minn kmieni biex ma jagħmlux bullying fuq tfal oħra. 

Li qed nipprova ngħid hu li hawnhekk tidħol ħafna waħda mill-proposti li t-tfal, kif dejjem ngħid jien, apparti milli nagħmlulhom assessment kmieni minħabba d-diżabilità, this could be a type of a disability fi spektrums ta’ diżabilitajiet li ma jidhrux li jikkawżaw li dawn it-tfal ikunu daqshekk vjolenti u arditi kif konna ngħidu fl-antik. Fil-fatt issib li ħafna minn dawn it-tfal, jekk tinnotahom minn kmieni u tagħtihom it-taħriġ li hemm bżonn, nissalvagwardjaw lilhom u lil min ikun qed jgħix magħhom. Jiġifieri hawnhekk se nerġgħu nidħlu għall-punt kardinali li assessment fit-tfal irid jibda mill-età żgħira ta’ sena, sena u nofs, biex malli nibdew naraw li qed ikun hemm xejriet li mhumiex aċċettabbli mis-soċjetà, naraw kif nistgħu nerġgħu nġibuhom fit-triq it-tajba, fejn hu possibbli.  

Qiegħda ngħid hekk għax ikollok każijiet li jkunu naqra aktar diffiċli minn oħrajn imma naħseb li ħafna minnhom jistgħu jerġgħu jiġu għan-normal u nnaqqsu din il-problema. Illum ġieli nisimgħu b’xi tifel li waddab xi ħaġa lit-teacher tiegħu u dawn l-affarijiet kif tismagħhom tibqa’ tħares lejhom. Però meta mbagħad tara l-background ta’ dawn it-tfal issib li dawn stajna nirranġaw is-sitwazzjoni tagħhom bħala soċjetà jew bħala Gvern u naħseb li dak ikun ta’ gwadann kbir għas-soċjetà tagħna.

IĊ-CHAIRPERSON: Rimarki? (Onor. Membri: Le) Dan il-Kumitat japprova wkoll ir-rapport “L-abbuż minn minuri fuq l-adulti.”. Min-naħa tagħna ma fadlilna xejn aktar x’inżidu. Araw meta tridu li niltaqgħu basta jkunu komdi l-Membri kollha. 

ONOR. DAVID AGIUS: Nieħdu ħsieb għax aħna għandna kumitati oħra li rridu nkunu preżenti għalihom. Nhar it-Tnejn se jiġu diskussi wkoll xi liġijiet li rrid inkun preżenti għalihom. Fil-każ kemm tinformawni ftit. Id-darba l-oħra kellna xi korrispondenza dwar riżoluzzjoni li ġiet approvata fil-Laqgħa Ġenerali Annwali tal-Għaqda Nazzjonali tal-Pensjonanti. X’konna għedna li se nagħmlu fuqha? Konna għedna li se niddiskutuha? Se tgħaddulna kopja tagħha? Se niddiskutuha f’dan il-Kumitat jew le? Ħalli fil-każ intellgħuha fuq l-aġenda.  

IĊ-CHAIRPERSON: Jekk tridu niddiskutuha imma ma jidhirlix li kellna niddiskutuha.

ONOR. DAVID AGIUS: Għaliex qisu ħadd ma ħa l-ownership tagħha.

IĊ-CHAIRPERSON: Min-naħa tagħhom għaddewha lil kulħadd.

ONOR. DAVID AGIUS: Peress li għaddewha lil kulħadd qisu ħadd ma ħa l-ownership tagħha.

IĊ-CHAIRPERSON: Aħna l-importanti li rajnieha. M’hemmx bżonn approvazzjoni tagħha. 
ONOR. DAVID AGIUS: Jien li kont qed naħseb hu li nistednuhom u naraw mill-Kumitati l-oħra min hu interessat u nagħmlu laqgħa konġunta waħda u mhux kull Kumitat jiddiskutiha għal rasu. Niktbu lill-Għaqda Nazzjonali tal-Pensjonanti u ntellgħuha darba u jiġu min irid bħala Membri mill-Kumitati l-oħra. Sur President, jien nissuġġerixxi li tkellem lill-Clerk of the House b’din l-ittra li rċevejna u nagħmlu laqgħa waħda li fiha niġbru lil kulħadd. U b’hekk inkunu rajnieha wkoll din.  

IĊ-CHAIRPERSON: Nagħmlu hekk. Hawn xi ħadd li jixtieq jgħaddi xi rimarka oħra? (Onor. Membri: Le) Nirringrazzjakom.  

Fil-4.55 p.m. id-diskussjoni fuq is-suġġett ġiet fi tmiemha u l-Kumitat aġġorna għal data u aġenda li jiġu komunikati aktar tard.  

